
Prezidentin köməkçisi Hikmət Hacıyev Ermənistanın 

təxribatları ilə bağlı “Russia Today Arabic” kanalına müsahibə verib

– Qarabağda döyüşlərin yenidən 
alovlanmasının səbəbləri hansılar-
dır?

– Sentyabrın 27-də Ermənistan silahlı 
qüvvələri bu bölgədə azərbaycanlı mülki 
şəxslərə hücuma başladılar. Bundan əvvəl 
Ermənistan silahlı qüvvələrinin cəbhə 
bölgəsində cəmləşdirilməsinin şahidi 
olduq. Həmçinin iyul ayında Ermənistan 
Azərbaycanla sərhəddə təxribat törətdi. 
Bundan əvvəl isə Ermənistanın baş 
naziri danışıqlar prosesini dəfələrlə 
pozmağa cəhd göstərdi. Gördüyü-
nüz kimi, Ermənistanın çoxlu hərbi 
təxribatları ilə üzləşirik. Son günlər 
daha çox belə təxribatların şahidi olduq. 
Bütün bunlar Azərbaycanı sentyabrın 
27-də bu təxribatların qarşısını almaq, 
vətəndaşlarımızın təhlükəsizliyini və 
ölkəmizin suverenliyini qorumaq üçün 
əks-hücum əməliyyatı həyata keçirməyə 
məcbur etdi.

– Bu gün hadisələrin gedişini 
necə qiymətləndirirsiniz? Sizcə, 
bu, uzunmüddətli müharibənin 
astanası deməkdir, yoxsa danışıqlara 
başlamağa gətirib çıxarmaq üçün adi 
hərbi hərəkətlərdir?

– İndi bunu demək mənim üçün 
çətindir. Lakin onu deyə bilərəm ki, 
hazırda Ermənistan silahlı qüvvələrinin 
kəndlərimizi və qəsəbələrimizi, eləcə 
də mülki şəxsləri bombalamasından 
ciddi narahatlıq keçiririk. Azərbaycan 
kəndlərinin və qəsəbələrin artilleriya 
atəşinə məruz qalması nəticəsində 
xəstəxanalar və məktəblər dağılıb, mülki 
şəxslər, o cümlədən, uşaqlar həlak olub, 
müxtəlif infrastruktur obyektləri məhv 
edilib. Bütün bunlar ermənilərin artille-
riya atəşi nəticəsində baş verib. Görürük 
ki, hadisələr çox təhlükəli istiqamətdə 
inkişaf edir. Bundan başqa, şəhər və 
kəndlərimizin təkcə Azərbaycanın işğal 
altında olan ərazilərindən deyil, həm də 
Ermənistan ərazisindən birbaşa raket 
atəşinə tutulmasının şahidi oluruq. 
Məsələn, ərazimizin raket atəşinə tutul-
ması nəticəsində 20 azərbaycanlı mülki 
şəxs öldürülüb, onlarla yaralı var. 

– Erməni tərəfi də deyir ki, siz 
mülki məkanları hədəf seçirsiniz. 
Hətta bu regionda döyüşləri dünən 
və bu gün işıqlandıran jurnalistlər 
arasında da yaralıların olduğu 
deyilir. 

– Bu, erməni tərəfinin yalanıdır. 
Biz mülki vətəndaşları qoruyuruq. 
Ermənistan tərəfindən bu döyüşlər 
başlananda biz çalışdıq ki, mülki şəxsləri 
itkilərdən qoruyaq. Dağlıq Qarabağ 
regionuna gəldikdə isə, Azərbaycan 
orada heç bir qəsəbəyə, mülki obyektə 
hücum etmir. Jurnalistlərlə bağlı demək 
istəyirəm ki, beynəlxalq jurnalistləri bu 
gün erməni işğalı altında olan ərazilərə 
səfər etməkdən imtina etməyə çağırırıq. 
Bu, onların həyatları üçün təhlükəli ola 
bilər. Dağlıq Qarabağ Azərbaycanın işğal 
olunmuş torpaqlarıdır. Erməni tərəfi bu 
torpaqlarda olan jurnalistlərin taleyi üçün 
tam məsuliyyət daşıyır. Əlbəttə, bu tor-
paqlarda bütün jurnalistlər üçün təhlükə 
var. Nəzərə almaq lazımdır ki, erməni 
silahlı qüvvələri bu döyüşlər ərzində 
mülki şəxslərdən və jurnalistlərdən 
insan qalxanı kimi və təbliğat məqsədilə 
istifadə edirlər. Təbii ki, biz yaralanan 
jurnalistlərə görə təəssüfləndiyimizi 
bildiririk.

– Azərbaycan bu gün Dağlıq 
Qarabağda atəşkəsin bərpası üçün 
hansı yolu görür. Siz deyirsiniz ki, bu 
ərazi işğal olunub. Fikrinizcə, həllə 
nail olmaq üçün nə tələb olunur?

– Biz burada səbəb və nəticə 
prinsipinə əsaslanmalıyıq. Səbəb 
budur ki, Ermənistan Azərbaycanın bu 
bölgəsini, ona bitişik rayonları işğal 
edib. Bu, əsas səbəbdir və regionda 
sülhə, sabitliyə əsas təhlükədir. Bu, 
son gərginliklərə də əsas səbəbdir. Bu 
fəaliyyətlərin nəticəsi isə budur ki, biz 
sülh danışıqlarını irəli apara bilərik, 
lakin burada erməni silahlı qüvvələrinin 
Azərbaycan torpaqlarını tərk etməsi, 
işğal vəziyyətinin sona çatması lazım-
dır. Bu münaqişənin həllinə nail olmaq 
üçün beynəlxalq hüquqa istinad etmək 
lazımdır. 

– Lakin Azərbaycan bu dəfə 
hərbi həll yoluna bel bağlayır. Nə 
üçün Bakı indi yalnız hərbi həllə bel 
bağlayır?

– Mən bu ifadəni dəyişmək 
istəyirəm. Azərbaycan hücuma və 
erməni təcavüzünə məruz qalan tərəfdir. 
Ermənistan işğalçı tərəfdir. Bunu nəzərə 
almalıyıq. Ermənistan Dağlıq Qarabağı 
hərbi qüvvələrdən istifadə etməklə işğal 
edib. Bizim bu regiondan 1 milyondan 
çox məcburi köçkün və qaçqınımız var. 
Azərbaycan nəyə dəvət edir? Azərbaycan 

sülh prosesinə və danışıqlara dəvət edir. 
Azərbaycan daim danışıqlara sadiqdir. 
Otuz ildən çoxdur ki, Azərbaycan səbir 
göstərib və danışıqlar prosesinə hazır 
olduğunu nümayiş etdirib. Çox təəssüf 
ki, Ermənistan bundan sui-istifadə edərək 
özünün işğalçı siyasətini pərdələyir. Buna 
görə də biz bu gün böyük gərginliyin 
şahidi oluruq. Bu gərginliklər istənilən 
vaxt təkrarlana bilər. Buna görə də biz 
bu münaqişənin əsas səbəblərini aradan 
qaldırmalıyıq. Söhbət hərbi işğaldan ge-
dir. Buna görə də işğal bitməlidir. Erməni 
əsgərləri Azərbaycan ərazilərindən geri 
çəkilməlidirlər. Qarşılıqlı anlaşmaya 
və yaranmış yeni vəziyyətə görə biz bu 
münaqişənin davamlı həllinə nail ola 
bilərik.

Yeri gəlmişkən, Azərbaycan bu gün 
Dağlıq Qarabağdakı bütün erməni əsilli 
vətəndaşlara müraciət edərək bildirir 
ki, biz bu regionda sülhə nail olmağa 
tam hazırıq. Biz bunu istəyirik. Lakin 
bunun üçün onların döyüşlərdən və hərbi 
fəaliyyətdən uzaq qalmaları lazımdır.

– Siz siyasi həll istəyirsiniz, 
lakin bu siyasi həll üçün şərtlər qo-
yursunuz. Dediniz ki, Ermənistan qo-
şunları Qarabağdan çıxarılmalıdır. 
Qarşılıqlı olaraq siz Yerevanın irəli 
sürdüyü şərtləri və tələbləri yerinə 
yetirməyə hazırsınızmı?

– Azərbaycan nə deyirsə beynəlxalq 
hüquqa əsaslanır. BMT Təhlükəsizlik 
Şurasının münaqişə ilə bağlı qəbul etdiyi 
qətnamələr mövcuddur. Xatırlatmaq 
istəyirəm ki, BMT Təhlükəsizlik Şurası 
4 qətnamə qəbul edib. Bu qətnamələr 
münaqişənin həlli üçün çərçivə müəyyən 
edir. Bütün qətnamələrdə deyilir ki, 
Ermənistan tərəfindən silahlı qüvvələrin 
istifadəsi qəbuledilməzdir. Bu qətnamələr 
Ermənistan silahlı qüvvələrinin işğal 
olunmuş ərazilərdən dərhal və qeyd-
şərtsiz çıxarılmasını tələb edir. Biz BMT 
Təhlükəsizlik Şurası tərəfindən qəbul 
edilmiş bu qətnamələrin icra olunmasını 
istəyirik. Bütün bunlar silahlı qüvvələrin 

geri çəkilməsinə çağırır. Məhz erməni 
qoşunlarının Azərbaycanın işğal olunmuş 
ərazilərindən çıxarılmasından sonra 
davamlı sülh üçün şərait yarana bilər.

– Başqa məsələyə keçək. Bakı 
Türkiyənin hərbi dəstəyinə nə qədər 
ehtiyac duyur? Nəzərə almaq lazım-
dır ki, silahlı qüvvələriniz erməni 
ordusu üzərində üstünlük qazanıb. 
Türkiyənin Azərbaycana böyük 
hərbi dəstək verməsi barədə fikirlərə 
münasibətiniz necədir?

– Türkiyə və Azərbaycan iki suveren 
dövlətdir. Bizim aramızda strateji əlaqələr 
və tərəfdaşlıq var. Biz qardaş xalqlarıq. 
Lakin bu münaqişədə Türkiyə üçüncü 
tərəf deyil. Türkiyə bu münaqişədə 
siyasi, mənəvi və geosiyasi cəhətdən 
iştirak edir. Söhbət Türkiyənin iştirakını 
iddia edən erməni təbliğatından gedir. 
Onlar Azərbaycan mülki şəxslərinə 
qarşı təxribatlar törədirlər. Biz də 
vətəndaşlarımızı qorumaq üçün bəzi 
tədbirlər görməyə məcburuq. Sual 
Ermənistanadır. Ermənistan bu hərbi 
fəaliyyət və işğalla bəşəri cinayətlər, 
mülki şəxslərə qarşı cinayətlər törədir. 
Ona görə də Ermənistan bu gün bu hərbi 
fəaliyyətlərə və müharibə əməllərinə 
görə məsul tərəfdir. Türkiyənin iştirakına 
gəldikdə isə, bu, sırf siyasi iştirakdır. 
Təbii ki, Azərbaycanın bu münaqişəni 
həll etməyə qadir silahlı qüvvələri var. 
Bizim kifayət qədər resurslarımız var. Biz 
başqa qüvvələri cəlb etmirik. Azərbaycan 
hər hansı başqa tərəfin iştirakı barədə 
iddiaları rədd edir. 

– Siz Türkiyə Ordusunun bu 
döyüşlərdə birbaşa iştirakını inkar 
edirsiniz. Lakin bu günlərdə Paris və 
Yerevan muzdluların döyüş meydanı-
na gəlməyindən danışırlar.

–Mən bu fikri rədd edirəm.

– Hansı fikri nəzərdə tutursunuz?

– Mən Türkiyənin iştirakı ilə bağlı 
iddiaları rədd edirəm.

– Yaxşı, bəs Paris və Yerevanın 
başqa muzdluların digər münaqişə 
regionlarından gəlib burada döyüş 
meydanında olması fikirləri barədə 
nə deyərdiniz?

– Ermənistan Azərbaycana qarşı 
çirkin təbliğat aparır. Erməni tərəfindən 
soruşuram: Uzun illərdir ki, erməni 
tərəfi Suriya və Livan ermənilərini 
gətirir və onları Azərbaycana, onun 
silahlı qüvvələrinə qarşı muzdlu kimi 
istifadə edir. Biz müxtəlif radikal erməni 
təşkilatlarından muzdlu və könüllülərin 
olduğunu müəyyənləşdirmişik. Hələ 
1990-cı illərin əvvəllərində hərbi 
əməliyyatlar başlayanda Ermənistan 
Azərbaycana qarşı döyüşlərdə ter-
rorçulardan istifadə edirdi. Siz bu 
sualı ermənilərə ünvanlayın. Qoy 
onlar desinlər ki, nə üçün muzdluları 
göndərirlər. 

Fransanın ittihamlarına gəlincə, 
biz Fransanı vasitəçi tərəf kimi görməli 
idik. Lakin Fransa bu münaqişənin 
mahiyyətini dərk etmir. Aydındır ki, Fran-
sa daim erməni tərəfini dəstəkləyir və 
Ermənistana meyilli olub. Bu gün Fransa 
seçkilər ərəfəsindədir. Buna görə də bəzi 
siyasətçilər erməni lobbisinin dəstəyinə 
nail olmaq istəyirlər. Onlar erməni 
diasporunun simpatiyasını qazanmaq 
istəyirlər. Ona görə də onlar Ermənistanın 
Azərbaycana qarşı apardığı təbliğatda 
iştirak edirlər. Biz bunu qəbul etmirik. 
Azərbaycanın muzdlulardan istifadə et-
diyini iddia edənlərə demək istəyirəm ki, 
onlar muzdlulardan istifadə edən tərəfə 
diqqətlə baxsınlar. 

– Əgər bunu yalnız Yerevan 
desəydi, bəlkə də sizinlə razılaşa 
bilərdik. Amma burada dünyanın 
mötəbər və ermənilərə meyilli ol-
mayan kanalları var ki, onlar cəbhə 
xəttində olan əsgərlərlə görüşüb 
müsahibə alıblar. Onlar Suriyadan 
Türkiyə yolu ilə döyüşdə iştirak 
etmək üçün gəliblər.

– Mən burada heç bir məntiq 
görmürəm. Niyə görə Azərbaycan Suri-
yadan və Liviyadan hər hansı muzdlunu 
burada döyüşmək üçün cəlb etməlidir. 
Bu, qeyri-məntiqidir. Bu, Azərbaycan 
siyasətinə uyğun deyil. Azərbaycan nəyə 
görə ehtiyac hiss etməlidir ki, üçüncü 
dövlətlərdən muzdlular gətirsin. Bizim 
kifayət qədər qüvvələrimiz, əsgərlərimiz 
və zabitlərimiz var. Kifayət qədər texni-
kamız da var. Azərbaycan əsgərləri bu 
münaqişənin xarakterini bilir və regionu 
tanıyırlar. Bir gecədə başqa yerdən 
gətirilən muzdlular düşmən qüvvələri ilə 
necə döyüşə bilər? Bu, məntiqsizdir. Biz 
bunu anlaya bilmirik və hesab edirik ki, 
bu, erməni təbliğatının bir hissəsidir. 

– Hesab edirsinizmi ki, Qara-
bağdakı bu gərginlikdən öz arala-

rındakı haqq-hesablarını həll etmək 
istəyən maraqlı beynəlxalq və ya 
regional tərəflər var?

– Birincisi, Ermənistanı ittiham 
etmək lazımdır. Məhz Ermənistan bu 
regiondakı gərginlikdən istifadə edən, 
yararlanan tərəfdir. Ermənistan Soros 
Fondundan dəstək alır. Soros erməni 
xalqına çox şey vəd edib. Odur ki, 
Ermənistan öhdəliklərini yerinə yetirmək 
istəyir. Ermənistanda iqtisadi vəziyyətin 
pisləşməsi barədə deyə bilərik ki, bir çox 
dövlətlərdə inqilab tarixləri bu reallığı 
göstərir. Digər tərəfdən, görürük ki, 
Ermənistan, xüsusilə onun yeni müdafiə 
naziri militarist xarakterlidir, müharibəyə 
meyillidir. O, Ermənistanın hərbi doktri-
nasının müəllifidir. Bu doktrinada daha 
çox müharibəyə çağırış var. Bu, onu 
göstərir ki, Ermənistan Azərbaycanın 
yeni ərazilərini ələ keçirmək və sülh 
danışıqlarında üstünlük qazanmaq 
istəyir. Bu, qeyri-realdır. Onlar “böyük 
Ermənistan” siyasətini həyata keçirmək, 
yeni ərazilər işğal etməklə erməni 
imperatorluğunu yaratmaq istəyirlər. 
Bu, Ermənistan hakimiyyətinin həyata 
keçirdiyi doktrinadır. Bütün bunlar onu 
göstərir ki, məhz Ermənistan işğal-
dan yararlanan dövlətdir. Həm də onu 
göstərir ki, Ermənistan bu münaqişəyə 
qabaqcadan hazırlıq görüb. Bu, öz-özünə 
yaranan münaqişə deyil. Bu, Ermənistan 
silahlı qüvvələri tərəfindən qabaqcadan 
planlaşdırılıb. Onlar bununla Ermənistan 
doktrinasını və “böyük Ermənistan” 
xülyasını reallaşdırmağa hədəfləniblər. 
Onlar Azərbaycanın mülki vətəndaşlarını 
hədəfə alıblar. 

– Rusiya, ABŞ və Fransanın 
həmsədri olduğu Minsk qrupu 
əvvəllər döyüşləri dayandıra bilirdi. 
Bəs, bu gün Minsk qrupu nə təklif 
etməlidir ki, döyüşlər dayansın 
və tərəflər danışıqlar masasında 
əyləşsinlər?

– Son vəziyyətlə bağlı onu deyə 
bilərəm ki, bu qrupda həmsədr olan 
dövlətlər də məsuliyyət daşıyırlar. 
Mən bütün proses barədə danışıram. 
Minsk qrupu təkcə atəşkəsə deyil, həm 
də bu münaqişənin həllinə məsuliyyət 
daşıyır. Münaqişənin həlli üçün hərtərəfli 
proqram olmalıdır. Təəssüf ki, biz 
bunu görmədik. Minsk qrupu yalnız 
tərəflərin fikirlərini bir-birinə çatdırmaq-
la məşğuldur. Onlar üzərlərinə heç bir 
məsuliyyət götürmürlər. Bu qrupa üzv 
olan bəzi dövlətlərə gəlincə isə, onlar 
Ermənistana meyilli mövqe tuturlar. Biz 
son vaxtlar bir neçəsinin mövqeyini gör-
dük. Bütün bunlar bu fikirləri təsdiq edir. 
Minsk qrupunun fəaliyyətinə gəlincə, biz 
iştirakçı dövlətlərlə əməkdaşlığa açığıq. 
Onlar dünya birliyinin bir hissəsidir. 
Minsk qrupunun əsas mandatı BMT 
Təhlükəsizlik Şurasının qətnamələrinin 

icrasını təmin etməkdir. Lakin o, bu 
qətnamələrin icra edilməsində uğursuz-
luğa düçar oldu. Buna görə də biz bu gün 
hərbi gərginliklə üzləşirik. 

– Rusiya dəfələrlə vurğulayıb ki, 
o, Azərbaycan və Ermənistan arasın-
da orta mövqe tutur. Eyni zamanda, 
o, bu münaqişəyə son qoymaq üçün 
istənilən dialoqa ev sahibliyi etməyə 
və ona səy göstərməyə hazır oldu-
ğunu bildirib. Rusiyanın mövqeyini 
necə qiymətləndirirsiniz? Bu gün 
Moskvadan nə istənilir?

– Rusiya Azərbaycanın strate-
ji tərəfdaşıdır, Azərbaycana qonşu 
dövlətdir. Rusiya ilə Azərbaycan 
arasında yaxşı qonşuluq əlaqələri var. 
Bu tərəfdaşlıq çərçivəsində Rusiya ilə 
Azərbaycan arasında bir sıra tədbirlər 
həyata keçirilir. Həqiqətən biz hesab edi-
rik ki, Rusiya da bu regionda sülh üçün 
narahatdır. Belə ki, Rusiya da Qafqaz 
regionuna qonşu dövlətdir. O da bu regi-
onda yerləşir. Bu regionda sülh onun da 
xeyrinədir. Ona görə də sülhə nail olun-
masında maraqlıdır. Qarşılıqlı şəkildə 
anlamalıyıq ki, Ermənistanın hərbi 
qüvvələri Azərbaycanın Dağlıq Qarabağ 
regionundan çıxmadan sülhə nail olmaya-
cağıq. Eyni zamanda, BMT Təhlükəsizlik 
Şurasının qətnamələrinin icrası təmin 
edilməlidir. Yalnız belə şəraitdə hamı – 
Azərbaycan, Rusiya və Ermənistan bun-
dan yararlana biləcək. Ermənistan həmin 
qətnamələrin tələblərinə əməl etməlidir 
və uydurma tarixi geosiyasi ambisiya-
larından əl çəkməlidir. Biz əməkdaşlığa 
əsaslanmalıyıq. Lakin çox təəssüf ki, biz 
bu gün bunun əksini görürük. Ermənistan 
nifrətə köklənib, ərazilərin ilhaqına və 
işğala çalışır. XXI əsrdə beynəlxalq 
əlaqələrdə bu, qəbuledilməzdir. 

– Sonuncu sualım döyüşlərin 
miqyasının genişlənməsi ehti-
malı barədədir. Azərbaycanı və 
Ermənistanı dəstəkləyən tərəflərin, 
mövqelərin olduğunu nəzərə 
alsaq, bu münaqişənin miqyasının 
genişləndirilməsi məsələsi barədə 
fikrinizi bilmək istəyirəm. 

– Azərbaycan buna tamamilə 
qarşıdır. Azərbaycan istəmir ki, bu 
region xarici aktorlar arasında mübarizə 
meydanına çevrilsin. Biz regionda sülh 
və sabitliyi təmin etməliyik. Buna görə 
də Azərbaycan düşmən tərəfi sülhə 
məcburetmə əməliyyatında iştirak edir. 
Ermənistan isə sülh danışıqlarını iflasa 
uğradır. Uzun illərdir ki, biz Ermənistanın 
danışıqlar prosesini uzatdığının şa-
hidi oluruq. Buna görə Azərbaycan 
Ermənistanı sülhə məcbur etmək üçün bir 
neçə tədbir görür. Amma Azərbaycan hər 
hansı xarici tərəfin bu hərbi münaqişədə 
iştirakının əleyhinədir. 

Azərbaycan Respublikası Prezidentinin köməkçisi – 
Prezident Administrasiyasının Xarici siyasət məsələləri 
şöbəsinin müdiri Hikmət Hacıyev “Russia Today Arabic” 
kanalına müsahibə verib. AZƏRTAC müsahibəni təqdim 
edir. 

Prezidentin köməkçisi: Danışıqlar prosesinin 
konkret nəticələri olmalıdır

 � Azərbaycan həmişə danışıqlar prosesində iştirak edir. Danışıqlar 
prosesini pozan Ermənistandır. Ona görə də bu müraciətlər, ilk növbədə, 
Ermənistana olmalıdır. 

Bu fikirləri jurnalistlərə açıqlamasında 
Azərbaycan Prezidentinin köməkçisi–Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev bildirib.

Prezidentin köməkçisi deyib ki, danışıqlar 
naminə danışıqlar artıq hər kəsi taqətdən salıb. 
Danışıqlar prosesindən konkret nəticə gözlənilir. 
Ona görə də proses, ilk növbədə, nəticəyönümlü 
olmalıdır ki, Ermənistanın silahlı qüvvələrinin 
Azərbaycanın işğal olunmuş ərazilərindəki 
mövcudluğuna son qoyulsun, Ermənistan 
qoşunları Azərbaycanın işğal olunmuş 
ərazilərindən çıxarılsın, BMT Təhlükəsizlik 
Şurasının aidiyyəti qətnamələrinin həyata 
keçirilməsi təmin olunsun. Azərbaycan kons-
truktivliyini, danışıqlar prosesindəki mövqeyini 
aydın və birmənalı şəkildə ifadə edib. Hesab 
edirik, indiki şəraitdə də beynəlxalq ictimaiyyət 
Ermənistana daha böyük siyasi-diplomatik 
təzyiq göstərməlidir ki, Ermənistan qoşunları-
nı Azərbaycanın işğal olunmuş ərazilərindən 
çıxarsın. Bütün bunlar barədə Prezident İlham 
Əliyev beynəlxalq media kanallarına verdiyi 
müsahibələrdə də ətraflı məlumat verib.

Ermənistan tərəfində xarici ölkələrdən 
gətirilən muzdlu döyüşçülərin olması 
ilə bağlı kifayət qədər faktlarımız var

Ermənistan tərəfində xarici ölkələrdən 
gətirilən muzdlu döyüşçülərin olması ilə bağlı 
Azərbaycanda kifayət qədər faktlar var. Əldə 
olan faktlar, dəlillər Azərbaycanın beynəlxalq 
tərəfdaşlarına təqdim edilib.

Bu barədə jurnalistlərə açıqlamasında 
Azərbaycan Prezidentinin köməkçisi –  
Prezident Administrasiyasının Xarici siyasət 
məsələləri şöbəsinin müdiri Hikmət Hacıyev 
bildirib.

Hikmət Hacıyev deyib ki, Ermənistan 
silahlı qüvvələrinin tərkibində Yaxın Şərqdən 
gətirilmiş terrorçular, muzdlu şəxslər iştirak 
edirlər. Onlar cəbhənin ön xəttinə çıxarılır-
lar. Təkcə bu gün deyil, həmişə Ermənistan 
tərəfdən muzdlulardan, terrorçulardan 
ölkəmizə qarşı istifadə olunub. Hətta son 
dövrlərdə bir sıra ölkələrdə, o cümlədən 
Avropadakı erməni əsilli şəxslərin muzdlu 
kimi Azərbaycana qarşı döyüşlərdə iştirak 
etməsi barədə faktlar var. Biz də kanallardan 
istifadə edərək aidiyyəti ölkələrə müraciət 

edirik ki, vətəndaşlarına sahib çıxsınlar, 
onları bu kimi qeyri-qanuni hərəkətlərdən 
çəkindirsinlər. Xüsusilə də Yunanıstandan 
və başqa ölkələrdən belə məlumatlar daxil 
olur. Bir məqamı da onların diqqətlərinə 
çatdırırıq ki, əgər bu qəbildən olan şəxslər 
Azərbaycanın işğal altında olan ərazilərində 
Azərbaycanın mülki əhalisinə, hərbçisinə 
qarşı silahdan istifadə edərlərsə, onlar 
beynəlxalq humanitar hüquqa əsasən “kompa-
tant” adını daşıyırlar. Onlar legitim hərbi 
hədəfdirlər ki, Azərbaycan Silahlı Qüvvələri 
tərəfindən zərərsizləşdirilməsi istiqamətində 
bütün addımlar atılacaq.

Xalqımız Türkiyənin Azərbaycana 
siyasi və mənəvi dəstəyini  

yüksək qiymətləndirir
Azərbaycanla Türkiyə arasında dostluq 

və qardaşlıq münasibətləri yüksək səviyyədə 
davam edir.

Bunu jurnalistlərə açıqlamasında Prezi-
dentin köməkçisi – Prezident Administrasi-
yasının Xarici siyasət məsələləri şöbəsinin 
müdiri Hikmət Hacıyev bildirib.  

Prezidentin köməkçisi deyib ki, qar-
daş Türkiyə hər fürsətdə Azərbaycana 
dəstəyini göstərir. Prezident Rəcəb Tayyib 
Ərdoğan tərəfindən ifadə olunan fikirlər 
Prezident İlham Əliyev tərəfindən də yüksək 
qiymətləndirilir. Hazırda Türkiyənin bu 
məsələdə Azərbaycana siyasi və mənəvi 
dəstəyini görürük ki, bu da xalqımız 
tərəfindən yüksək dəyərləndirilir.

Birtərəfli açıqlamaların  
verilməsi danışıqlar prosesinə və 

vasitəçilik missiyasına xələl  
gətirə biləcək haldır

Prezidentin köməkçisi – Prezident Ad-
ministrasiyasının Xarici siyasət məsələləri 
şöbəsinin müdiri Hikmət Hacıyev Fran-
sa Prezidenti Emmanuel Makronun son 
bəyanatlarına münasibət bildirərkən deyib ki, 
vasitəçilik missiyasını həyata keçirən dövlətlər 
birtərəfli açıqlamalardan çəkinməlidirlər.

Hikmət Hacıyev birtərəfli açıqlamaların 
verilməsinin danışıqlar prosesinə və vasitəçilik 
missiyasına xələl gətirə biləcək hal olduğunu 

qeyd edib. Prezidentin köməkçisi deyib ki, 
danışıqlar missiyasının mahiyyəti olduğu kimi 
qalır. Əvvəl Xarici İşlər nazirləri səviyyəsində 
müəyyən görüşlərin keçirilməsi barədə təkliflər 
vardı ki, Azərbaycan tərəfi də bu və digər 
məsələlərə baxa bilər. Amma, ilk növbədə, 
Azərbaycanın işğal olunmuş ərazilərinin azad 
edilməsi istiqamətində səylər səfərbər olun-
malıdır ki, Ermənistanın Azərbaycana qarşı 
işğalına son qoyulsun və hərbi işğala əsaslanan 
status-kvo, nəticə etibarilə, sonluğa gətirilsin.

Ermənistan Müdafiə Nazirliyinin 
paylaşdığı məlumatların  
əksəriyyəti fotoşopdur

Ermənistan Müdafiə Nazirliyi kifayət 
qədər saxta məlumatlar paylaşır. Bu 
məlumatların əksəriyyəti fotoşopdur. Onlardan 
bir neçəsini artıq ifşa etmişik. 

Bunu jurnalistlərə açıqlamasında 
Azərbaycan Prezidentinin köməkçisi–Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev söyləyib.

Prezidentin köməkçisi deyib ki, guya 
İrəvan səmalarında dronlar uçurdu, o da 
fotoşop idi. Sonradan həmin görüntülərin 
saytlardan və sosial şəbəkələrdən silinməsi ilə 
bağlı göstəriş verilib. 

“Media nümayəndələrimizə müraciət edi-
rik ki, məlumatlara həssaslıqla yanaşsınlar və 
yalanları ifşa etsinlər. Sözügedən fotoşopları 
asanlıqla aşkarlamaq mümkündür”, – deyə 
Hikmət Hacıyev qeyd edib. 

AZƏRTAC

Kamran Əliyev: Ermənistan silahlı qüvvələrinin dinc  
əhaliyə qarşı törətdiyi cinayətlərlə bağlı Azərbaycanın 

Baş Prokurorluğu tərəfindən 12 cinayət işi başlanıb
 � Ermənistan silahlı qüvvələrinin dinc əhaliyə qarşı törətdiyi 

cinayətlərlə bağlı Azərbaycan Respublikasının Baş Prokurorluğu tərəfindən 
12 cinayət işi başlanıb. Bu günədək 19 mülki şəxs həlak olub. Təəssüf 
doğurucu hal ondan ibarətdir ki, həlak olan şəxslər arasında qadınlar və 
uşaqlar da var. Üç qadın və iki azyaşlı uşaq Ermənistan silahlı qüvvələrinin 
atəşi nəticəsində öldürülüb.

AZƏRTAC xəbər verir ki, bu barədə 
Azərbaycan Respublikasının Baş prokuroru 
Kamran Əliyev oktyabrın 3-də Ermənistan si-
lahlı qüvvələrinin Azərbaycanın mülki əhalisinə 
qarşı törədilmiş cinayətlərlə bağlı ölkəmizdə 

akkreditə olunan diplomatik korpusun, yerli və 
beynəlxalq media qurumlarının nümayəndələri 
üçün təşkil olunan brifinqdə məlumat verib.

Baş prokuror bildirib ki, Ermənistan 
silahlı qüvvələrinin hərbi birləşmələrinin 
artilleriya silahlarından atdığı mərmi 
nəticəsində Naftalan şəhərinin Qaşaltı 
Qaraqoyunlu kənd sakini Qurbanov Elbrus 
İsa oğlu və ailəsinin dörd üzvü – anası, 
həyat yoldaşı və övladları həlak olub. Həmin 
faktlarla bağlı Azərbaycan Respublikasının 
Cinayət Məcəlləsinin 120.2.1-ci (cinayətkar 
birlik–təşkilat tərəfindən qəsdən adam 
öldürmə), 120.2.4-cü (qabaqcadan əlbir olan 
bir qrup şəxs tərəfindən xuliqanlıq niyyəti ilə 
xüsusi amansızlıqla qəsdən adam öldürmə), 
120.2.7-ci (iki və ya daha çox şəxsi qəsdən 
öldürmə), 120.2.12-ci (milli, irqi, dini ədavət 
və ya düşmənçilik niyyəti ilə qəsdən adam 
öldürmə), 100.2-ci (təcavüzkar müharibəni 

aparma) və digər maddələri ilə cinayət işi 
başlanıb.

Kamran Əliyev diqqətə çatdırıb ki, bu 
müddət ərzində dinc əhaliyə qarşı törədilən 
cinayətlərlə bağlı başlanan 12 cinayət işinin 1-i 
Goranboy, 5-i Tərtər, 3-ü Ağdam, 2-si Füzuli, 
1-i isə Cəbrayıl rayonu üzrə başlanıb. 

Ümumilikdə, sentyabrın 27-dən etibarən 
Ermənistan silahlı qüvvələri tərəfindən yaşayış 
məntəqələrimizin atəşə tutulması nəticəsində 19 
mülki şəxs həlak olub, 63 dinc sakin müxtəlif 
dərəcəli bədən xəsarətləri alaraq xəstəxanalara 
yerləşdirilib. Yaralanan şəxslərdən 26-sı Tərtər, 
10-u Ağcabədi, 14-u Ağdam, 6-sı Füzuli, 2-si 
Goranboy, 2-si Bərdə, 1-i Daşkəsən, 1-i Xo-
calı, 1-i isə Cəbrayıl rayonlarının sakinləridir. 
Xəsarət alanlardan 56-sı kişi, 6-sı qadın, 
1-i isə uşaqdır. Bundan başqa, Ermənistan 
silahlı qüvvələrinin dinc əhalini atəşə tutması 
nəticəsində 181 ev və 44 mülki obyekt yararsız 
vəziyyətə düşüb.

Kamran Əliyev bildirib ki, Ermənistan 
silahlı qüvvələrinin Azərbaycan ərazilərində 
törətdiyi təxribatlar həm də hərbi cinayətlərdir. 
Bu cinayətlərlə bağlı hazırda Respublika Hərbi 
Prokurorluğunda beş cinayət işi başlanıb və 
istintaq  davam etdirilir.

Qeyd edilib ki, Ermənistan mülki əhalimizə 
qarşı cinayətlər törətməklə yanaşı, işğal etdiyi 
ərazilərdə Azərbaycanın sərvətlərini talamaqla 
məşğuldur. Ermənistanın 1994-cü ildən bu 
günədək ölkəmizə qarşı təcavüzü davam edir. 
İşğal olunmuş ərazilərimizdə iqtisadi fəaliyyətlə 
məşğul olduğu üçün 12 nəfər beynəlxalq axta-
rışa verilib. 

Kamran Əliyev vurğulayıb ki, bundan baş-
qa, Ermənistan silahlı qüvvələrinin diversiya-
kəşfiyyat qrupunun komandiri Qurqen Alaverd-
yan barəsində cinayət işinin istintaqı davam 
edir. O, iki nəfərlə birlikdə Azərbaycan ərazisinə 
daxil olaraq strateji baxımdan əhəmiyyətli 
yerləri öyrənmək istəyib. Bu fakt sübut edir ki, 
Azərbaycanın işğal olunmuş Dağlıq Qarabağ 
və digər ərazilərində birbaşa Ermənistan silahlı 
birləşmələrinin, Ermənistan Müdafiə Nazirliyi-

nin əməkdaşları xidmət edirlər. 
Baş prokuror qeyd edib ki, Ermənistan 

silahlı qüvvələrinin Azərbaycanın dinc əhalisinə 
qarşı təxribat törətməkdə məqsədləri mülki 
əhali arasında qorxu və panika yaratmaqdır. 
Ermənistan Azərbaycanın ərazilərinə təcavüz 
edib. Ermənistan rəhbərliyi təcavüzkar 
siyasətindən əl çəkmir. Erməni silahlı 
birləşmələri dinc azərbaycanlı əhalinin öz 
torpaqlarını qoyub getməsini istəyirlər. Onlar 
hər zaman olduğu kimi, Azərbaycana və 
vətəndaşlarımza qarşı təcavüzkar siyasətlərini 
davam etdirirlər. 

Diqqətə çatdırılıb ki, 1994-cü ildən bu 
günədək Azərbaycan vətəndaşlarına qar-
şı təxribat törədənlər sırasında Ermənistan 
vətəndaşları olan ermənilər də var. Bu da onu 
göstərir ki, Ermənistan vətəndaşları başqa ölkə 
əhalisinə qarşı hücumlar edir. Bununla da onlar 
Azərbaycan əhalisinin həyatına təhlükələr yara-
dıb. Ermənistan tərəfi heç vaxt atəşkəs rejiminə 
riayət etməyib, onlar hər zaman mülki şəxslərə 
və hərbçilərimizə qarşı cinayətlər törədib. 1994-cü 
ildə atəşkəs elan olunsa da həmin vaxtdan bu 
günə qədər yaşayış məntəqələrini və mülki 
əhalimizi hədəfə alıb.

Atəşkəs imzalanandan – 1994-cü il mayın 
12-dən indiyə qədər 398 nəfər Azərbaycan 
hərbçisi, 31 nəfər mülki şəxs isə qətlə yetirilib. 
Atəşkəs sazişinin imzalanmasından indiyədək 
1038 hərbçi, 69 mülki şəxs yaralanıb. İndiyədək 
ermənilərin törətdikləri cinayətlərlə bağlı 287 
cinayət işi qəsdən adam öldürmə, 625 cinayət 
işi isə qəsdən adam öldürməyə cəhdlə bağlıdır. 
2015-2018-ci illərdə bu cinayətləri törətməkdə 
təqsirləndirilən iki nəfər Ermənistan vətəndaşı 
həbs edilib. Onlar uzunmüddətli azadlıqdan 
məhrumetmə cəzasına məhkum ediliblər. 
Həmin işlər üzrə yeddi nəfər axtarışa verilib. 
Bütün bu faktlarla bağlı prokurorluq orqanları 
tərəfindən müvafiq cinayət işləri başlanılıb.

 Kamran Əliyev əlavə edib ki, Ermənistan 
silahlı qüvvələrinin Azərbaycanın mülki 
əhalisini hədəfə alaraq cinayətlər törətməsi 
əvvəllər də olub. 2016-cı ilin Aprel döyüşləri 
zamanı Ermənistan silahlı qüvvələri tərəfindən 
altı mülki şəxs qətlə yetirilib, 26 nəfər xəsarət 
alıb. Həmçinin 300-dən çox ev və mülki yaşayış 
sahəsi yararsız hala salınıb. 

Brifinqdə Ermənistan silahlı qüvvələrinin 
təcavüzü nəticəsində həlak olmuş dinc əhali 
haqqında məlumatlar slayd şəklində nümayiş 
etdirilib. 


